ТОВЧ ТАНИЛЦУУЛГА
Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийн тухай

Нийгмийн даатгалын сангаас олгох тэтгэвэр, тэтгэмжийн тухай хууль 1994 онд батлагдаж, 1995 оноос хэрэгжиж эхлэн, 1995 оноос 2023 он хүртэлх хугацаанд нийт 22 удаа нэмэлт, өөрчлөлт орсон бөгөөд Улсын Их Хурлаас Нийгмийн даатгалын сангаас олгох тэтгэврийн хуулийн шинэчилсэн найруулгыг 2023 онд баталж, 2024 оноос хэрэгжүүлж байна. 

Монгол Улсын урт, дунд хугацааны хөгжлийн бодлого, хөтөлбөрт тэтгэврийн хагас хуримтлалын тогтолцоонд хэсэгчлэн шилжих, бүх ахмад настанд баталгаат тэтгэвэр олгох, тэтгэврийн тогтолцоонд хувийн хэвшлийн оролцоог сайн дурын нэмэлт даатгалын хэлбэрээр дэмжин, ахмад настан олон эх үүсвэр бүхий тэтгэврийн орлоготой байх нөхцөлийг бүрдүүлж, даатгуулагчийг илүү олон жил хөдөлмөрлөж, тасралтгүй шимтгэл төлөхийг урамшуулах, нийгмийн даатгалын тогтолцооны шинэчлэлийг хийх зорилтыг дэвшүүлсэн.

Эдгээр бодлого, зорилтыг хэрэгжүүлж, хүн амын насны бүтцийн өөрчлөлт, дундаж наслалтын өсөлтөөс үүдэлтэйгээр зайлшгүй өсөн нэмэгдэх тэтгэврийн зардлыг төр, иргэн, ажил олгогч санхүүгийн чадавхаа үндэслэн хамтран хариуцаж, ахмад настны амьжиргаанд хүрэлцэхүйц зохистой хэмжээний тэтгэвэр олгох тогтолцоог бүрдүүлэхээр зорьж байна.

2025 онд тэтгэвэрт 5.4 их наяд төгрөг зарцуулсан бөгөөд 2024 онтой харьцуулахад 14.9 хувиар буюу 0.7 их наяд төгрөгөөр өссөн байна. Тэтгэврийн даатгалын сангийн 2025 оны зардлын 80.1%-ийг өндөр насны тэтгэврийн, 9.2%-ийг хөдөлмөрийн чадвар алдсаны тэтгэврийн, 3.1%-ийг тэжээгчээ алдсаны тэтгэврийн, 7.6%-ийг цэргийн тэтгэврийн зардал тус тус эзэлж байна. 
Тэтгэврийн даатгалын сангийн 2025 оны зардал нэмэгдэхэд хүн амын өсөлт болон дундаж тэтгэврийн өсөлт шууд нөлөөлсөн байна. Хэдийгээр нийгмийн даатгалын хамралт жил тутамд өсөж, 2025 оны эцсийн байдлаар 1.1 сая даатгуулагч нийгмийн даатгалд хамрагдаж, тэтгэврийн даатгалын сангийн орлого жил бүр нэмэгдэж байгаа боловч хүн амын насжилт, нийт хүн амд ахмад настны эзлэх хувийн жингийн өсөлттэй холбоотойгоор нийгмийн даатгалын сангийн зардал хурдацтайгаар нэмэгдэж байна.
Тиймээс Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийг боловсруулж, дараах нэмэлт, өөрчлөлт оруулахаар тусгалаа. Үүнд:

· Олон давхаргат тэтгэврийн тогтолцоонд шилжиж, даатгуулагчийн олон жил шимтгэл төлөхийг урамшуулах, ахмад настны амьжиргаанд хүрэлцэхүйц хэмжээний тэтгэвэр олгох зорилгоор баталгаат тэтгэврийг нэвтрүүлэх, баталгаат тэтгэврийн зардлыг улсын төсвөөс санхүүжүүлэх;

· Даатгуулагч хөдөлмөр эрхлэх эхэн үедээ цалин хөлс, түүнтэй адилтгах орлогоо багаар мэдүүлж, шимтгэл төлөөд тэтгэвэр тогтоолгохын өмнөх сүүлийн жилүүдэд орлогоо өсгөн шимтгэл төлөх сэдлийг төрүүлж байгаа тул тэтгэврийн даатгалын шимтгэл төлж, ажилласан дараалсан 5 жилийн цалин хөлс, түүнтэй адилтгах орлогыг үе шаттай нэмэгдүүлж 10 жилд хүргэх;

· Өндөр насны тэтгэврийн ердийн насыг 2018 оноос хойш жил бүр 3 сараар нэмэгдүүлж байгаатай уялдуулан эрт тэтгэвэр тогтоолгож буй олон хүүхэдтэй эх, хүнд нөхцөлийн тэтгэвэр тогтоолгох насыг үе шаттай 3 сараар аажмаар нэмэгдүүлэх;

· Бусад салбарын хуулиар даатгуулагчийн тэтгэврийн насыг 5 жилийн наана тогтоож байгаа нь даатгуулагчийн эрх тэгш байдал алдагдаж, тэтгэврийн сангийн зарлагад нөлөөлж байгаа тул нийгмийн даатгалын шимтгэл төлөгч даатгуулагчийн тэтгэврийн эрх үүсэх нөхцөл, тэтгэврийн насыг зөвхөн нийгмийн даатгалын сангаас олгох тэтгэврийн тухай хуулиар зохицуулах;
· Даатгуулагч өндөр насны тэтгэврийн ердийн наснаас хойш тэтгэвэр тогтоолгох бол тэтгэврийн хэмжээг ердийн наснаас хойш тогтоолгосон хугацаанаас хамааруулан коэффициентоор нэмэгдүүлэх, харин ердийн наснаас өмнө тэтгэвэр тогтоолгох бол хуулиар томьёолсон коэффициентоор бууруулан 2029 оноос тогтоох;
· Тэтгэврийн мөнгөн хуримтлал үүсгэсэн даатгуулагчийн тэтгэврийг хуримтлалд үндэслэсэн аргаар бодох, хуримтлалын тэтгэврийг нэг удаагийн болон хугацаат тэтгэвэр хэлбэрээр олгох, тэтгэвэр авагч нас барсан тохиолдолд хуримтлалын үлдэгдлийг өвлүүлэх зэрэг болно.
Хуулийн төсөл батлагдсанаар тэтгэврийн тогтолцооны олон давхаргат бүтэц тодорхой болж, баталгаат тэтгэвэр, тэтгэврийн даатгалын сангаас олгох тэтгэвэр, хувийн нэмэлт тэтгэврийн уялдаа хангагдана. Мөн даатгуулагчийн олон жил хөдөлмөрлөж, тасралтгүй шимтгэл төлөхийг урамшуулах, тэтгэвэр тогтоох цалин хөлсний тооцооллыг илүү бодитой болгох, тэтгэврийн сангийн урт хугацааны санхүүгийн тогтвортой байдлыг хангах, ахмад настны орлогын баталгааг нэмэгдүүлэх ач холбогдолтой юм.
--оОо--
ДЭЛГЭРЭНГҮЙ ТАНИЛЦУУЛГА

Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийн тухай

Нийгмийн даатгалын сангаас олгох тэтгэвэр, тэтгэмжийн тухай хууль 1994 онд батлагдаж, 1995 оноос хэрэгжиж эхлэн, 1995 оноос 2023 он хүртэлх хугацаанд нийт 22 удаа нэмэлт, өөрчлөлт орж, 2023 онд Нийгмийн даатгалын сангаас олгох тэтгэврийн хуулийн шинэчилсэн найруулгыг Монгол Улсын Их Хурлаас хэлэлцэн баталж, 2024 оноос хэрэгжүүлж байна. 

Монгол Улсын Их Хурлын 2020 оны 52 дугаар тогтоолын 1 дүгээр хавсралтаар баталсан ““Алсын хараа-2050” Монгол Улсын урт хугацааны хөгжлийн бодлого”-ын 3.1-д ”Амьдралын баталгааг хангах нийгмийн хамгааллын үйлчилгээг хөгжүүлж, амьдралын чанарыг дээшлүүлэхүйц нийгмийн даатгалын тогтолцоог бэхжүүлнэ.” гэж заасан бөгөөд уг зорилтыг хэрэгжүүлэх I үе шат (2021-2030)-нд “Тэтгэврийн даатгалыг олон давхаргат тогтолцоонд шилжүүлсэн байна.”, “Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгоно.” зэрэг арга хэмжээнүүдийг хэрэгжүүлэхээр заасан.

Мөн тогтоолын 2 дугаар хавсралтаар баталсан ““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.”, 3.1.3-т “Бүх ахмад настанд суурь тэтгэвэр олгоно.”, 3.1.4-т “Хувийн тэтгэврийн нэмэлт даатгалыг нэвтрүүлж, төрийн болон хувийн тэтгэврийн сангаас тэтгэвэр авах нөхцөлийг бүрдүүлж, санхүүгийн зах зээлийг дэмжинэ.”, 3.1.8-д “Тэтгэврийн даатгалын хагас хуримтлалын тогтолцоонд хэсэгчлэн шилжүүлж, 1979 оноос хойш төрсөн даатгуулагчийн тэтгэврийн даатгалын шимтгэлийг бодит хуримтлал болгоно.”, 3.1.9-д “Тэтгэврийн даатгалын тогтолцоог бүрэн хуримтлалын тогтолцоонд шилжүүлэх үе шатыг эхлүүлнэ.” гэж тус тус заасан байна.

Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 3.1-д заасан “Нийгмийн хамгааллын тогтолцоог шинэчлэх” зорилтын 3.1.1-д “Нийгмийн даатгалын хууль тогтоомжийг шинэчилж даатгуулагч олон эх үүсвэрээс тэтгэвэр авах нөхцөл бүрдэн, хуримтлалын нэгдсэн сан байгуулагдан иргэд бодит хуримтлалтай болох эрх зүйн шинэчлэл хийгдэнэ.” гэж туссан.

Түүнчлэн, Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн 2.1.3.4-т “Хагас хуримтлалын тогтолцоонд шилжиж, тэтгэврээ өвлүүлэх, урьдчилан ашиглах хууль, эрх зүйн зохицуулалтыг үе шаттайгаар хэрэгжүүлнэ.”, 2.1.3.5-д “Хувийн нэмэлт тэтгэврийн тогтолцоог бий болгох хууль, эрх зүйн орчныг бүрдүүлж, ирээдүйд ахмад настнууд олон эх үүсвэрээс тэтгэвэр авах боломжийг бүрдүүлнэ.” гэж тус тус заасан.

Эдгээр бодлого, зорилтыг хэрэгжүүлж, хүн амын насны бүтцийн өөрчлөлт, хүн амын дундаж наслалтын өсөлтөөс үүдэлтэйгээр зайлшгүй өсөн нэмэгдэх тэтгэврийн зардлыг төр, иргэн, ажил олгогч санхүүгийн чадавхаа үндэслэн хамтран хариуцаж, ахмад настны амьжиргаанд хүрэлцэхүйц зохистой хэмжээний тэтгэвэр олгох тогтолцоог бүрдүүлэхээр зорьж байна.

Хуулийн шинэчилсэн найруулгаар тэтгэврийн хэмжээг жил бүр инфляцын түвшинтэй уялдуулан нэмэгдүүлэх, тэтгэврийн зөрүүг үүсгэхгүй байх зорилгоор цалин хөлсөнд хэрэглэх итгэлцүүрийг жил бүр шинэчлэн тогтоох, нийгмийн даатгалын сангаас тэтгэвэр авагч нас барвал түүний эхнэр, нөхрийн тэтгэврийн хэмжээг нэмэгдүүлэх, илүү ажилласан жил тутам тэтгэвэр бодох хувийг нэмэгдүүлэх зэрэг шинэчлэлийг үе шаттай хэрэгжүүлж байна.

2025 онд тэтгэвэрт 5.4 их наяд төгрөг зарцуулсан бөгөөд 2024 онтой харьцуулахад 14.9 хувиар буюу 0.7 их наяд төгрөгөөр өссөн байна. Тэтгэврийн даатгалын сангийн 2025 оны зардалд өндөр насны тэтгэвэр 80.1%, хөдөлмөрийн чадвар алдсаны тэтгэвэр 9.2%, тэжээгчээ алдсаны тэтгэвэр 3.1%, цэргийн тэтгэвэр 7.6%-ийг тус тус эзэлж байна. Түүнчлэн, тэтгэврийн шинэчлэл хийхгүй бол улсын төсвөөс санхүүжүүлж буй тэтгэврийн сангийн алдагдал жил бүр нэмэгдэж, ДНБ-д эзлэх улсын төсвийн санхүүжилт 2025 онд 1.7 хувь байсан бол 2030 онд 3.2 хувь, 2050 онд 5 хувьд хүрэх хандлагатай байна.

Дэлхийн банкнаас хийсэн судалгаагаар Монгол Улсад нийгмийн даатгалын сангаас болон цэргийн тэтгэвэр авагчдын тоо цаашид тогтмол өсөх хандлагатай байна. Тухайлбал, 2024 онд 531.8 мянга байсан бол 2030 онд 605.0 мянга, 2040 онд 728.0 мянга, 2050 онд 1,100.0 мянгад хүрэх төлөвтэй байна. Мөн 10 даатгуулагчид ногдох тэтгэвэр авагчийн тооны харьцаа 2024 онд 5 хүн байсан бол 2030 онд 7 хүн болж нэмэгдэх тооцоолол байгаа нь хүн амын насжилт эрчимжиж, тэтгэврийн тогтолцоонд ирэх санхүүгийн дарамт нэмэгдэх эрсдэлийг илэрхийлж байна.

Хүн амын дундаж наслалт 2023 онд 71.5  (эрэгтэй 67.6, эмэгтэй 76.9)-д хүрч, 2000 оны түвшинтэй харьцуулахад 8.3 жилээр нэмэгдсэн байна. Нийт хүн амд ахмад настны эзлэх хувийн жин 2025 онд 10.8 хувь, 2050 онд энэ үзүүлэлт 21.1 хувьд хүрэхээр байна.

Өнөөдрийн мөрдөж буй нийгмийн даатгалын хууль тогтоомжийн хүрээнд тэтгэврийн хэмжээг шимтгэл төлж, ажилласан сүүлийн 20 жилийн доторх дараалсан 5 жилийн цалин хөлс, орлогын дунджаас тогтоож байна. Энэ зохицуулалт нь тэтгэвэр тогтоолгох насанд ойртсон үед өндөр дүнгээр шимтгэл төлж, тэтгэврийн хэмжээг өндөр тогтоолгох хандлагыг бий болгож байна. Өндөр насны тэтгэврийн ердийн насыг 2018 оноос хойш жил бүр 3 сараар нэмэгдүүлэх зохицуулалтыг хэрэгжүүлж байгаа боловч бусад тэтгэврийн насыг хэвээр мөрдөж байгаа нь даатгуулагчийн эрт тэтгэвэр тогтоолгох сонирхлыг нэмэгдүүлж байна.

Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төсөлд баталгаат тэтгэвэр, тэтгэврийн даатгалын сангаас олгох тэтгэвэр, хувийн нэмэлт тэтгэвэр бүхий 3 давхаргат тогтолцоотой байх, баталгаат тэтгэврийг өндөр насны тэтгэврийн ердийн насанд хүрсэн тэтгэвэр авагчид олгох, баталгаат тэтгэврийн зардлыг улсын төсвөөс санхүүжүүлэх, тэтгэврийн даатгалын шимтгэлийн хийсвэр нэрийн дансны тогтолцоог өөрчлөх, тэтгэврийн даатгалын шимтгэл төлж, ажилласан дараалсан 5 жилийн цалин хөлс, орлогоос тогтоож байгааг үе шаттай нэмэгдүүлэх, эрт тэтгэвэр тогтоолгож буй олон хүүхэдтэй эх, хүнд нөхцөлийн тэтгэврийн насыг аажмаар нэмэгдүүлнэ. 

Мөн бусад салбарын хуулиар даатгуулагчийн тэтгэврийн насыг 5 жилийн наана тогтоож байгаа нь даатгуулагчийн эрх тэгш байдал алдагдаж, тэтгэврийн сангийн зарлагад нөлөөлж байгаа тул нийгмийн даатгалын шимтгэл төлөгч даатгуулагчийн тэтгэврийн эрх үүсэх нөхцөл, тэтгэврийн насыг зөвхөн нийгмийн даатгалын сангаас олгох тэтгэврийн тухай хуулиар зохицуулах зохицуулалтыг тусгана.

Энэ хүрээнд ахмад настны орлогын наад захын баталгааг хангах тэтгэвэр олгох, хуримтлалд үндэслэсэн тэтгэвэр олгох зохицуулалтын хүрээнд хуулийн төсөлд дараах нэмэлт, өөрчлөлт оруулах, өөрчлөн найруулах, өгүүлбэр хасах, хүчингүй болсонд тооцох зохицуулалтыг тусгасан болно. Үүнд:

	Нэмэлт, өөрчлөлт оруулах тухай хуулийн төслийн зүйл, хэсэг, заалт
	Үндэслэл, шаардлага

	1 дүгээр зүйл. Нийгмийн даатгалын сангаас олгох тэтгэврийн тухай хуульд доор дурдсан агуулгатай дараах зүйл, хэсэг, заалт нэмсүгэй:

	1/2 дугаар зүйлийн 2.1.7, 2.1.8, 2.1.9 дэх заалт:

	2.1.7.“өндөр насны тэтгэврийн ердийн нас” гэж тухайн даатгуулагчийн төрсөн онд харгалзах өндөр насны тэтгэврийн насыг;

2.1.8.“баталгаат тэтгэвэр” гэж бага орлоготой тэтгэвэр авагчийг ядууралд өртөхөөс сэргийлэх зорилгоор авч байгаа тэтгэврийн хэмжээнээс нь хамааруулан өндөр насны тэтгэврийн ердийн насанд хүрсэн энэ хуулийн дагуу хөдөлмөрийн чадвар алдсаны тэтгэвэр, тэжээгчээ алдсаны тэтгэвэр авагчид, түүнчлэн мөн насанд хүрсэн 10-аас доошгүй жил тэтгэврийн даатгалын шимтгэл төлсөн өндөр насны тэтгэвэр авагчид улсын төсвөөс сар бүр олгох мөнгөн хөрөнгийг;

2.1.9.“хуримтлалын тэтгэвэр” гэж энэ хуулийн дагуу тэтгэвэр тогтоолгосон өндөр насны тэтгэвэр авагч, хөдөлмөрийн чадвар алдсаны тэтгэвэр авагчид түүний тэтгэврийн мөнгөн хуримтлалаас сар бүр, эсхүл нэг удаа олгох мөнгөн хөрөнгийг.
	Өндөр насны тэтгэврийн ердийн насыг тодорхойлсноор ахмад настанд баталгаат тэтгэвэр олгох, олон жил ажиллаж шимтгэл төлсөн даатгуулагчийг урамшуулах, авч байсан цалин, хөлс, төлсөн шимтгэлийн хэмжээ болон ажиллаж шимтгэл төлсөн хугацаатай уялдсан бодит тэтгэвэр авах нөхцөл бүрдэнэ. 

Мөн нийгмийн хамгааллын бодлогын хүрээнд ахмад настанд баталгаат тэтгэвэр олгох бөгөөд тус тэтгэврийн хэмжээ нь мөн шимтгэл төлсөн хугацаа, тэтгэврийн хэмжээнээс хамаарна.

Хуулийн төсөлд нийгмийн даатгалын сангаас олгох тэтгэврийн тодорхой хэсэг нь сайн дурын хуримтлалд суурилсан хуримтлалын тэтгэвэр байх зохицуулалтыг шинээр тусгасан болно.

	2/5 дугаар зүйлийн 5.4, 5.7, 5.8 дахь хэсэг: 

	5.4.Нийгмийн даатгалын шимтгэл төлөгч даатгуулагчийн өндөр насны тэтгэврийн эрх үүсэх, тэтгэвэр тогтоох харилцааг зөвхөн энэ хуулиар зохицуулна.
5.7.Энэ хуулийн 5.1.3-т заасан өндөр насны тэтгэврийн нас нь 1978 он ба түүнээс өмнө төрсөн даатгуулагчийн хувьд 50 нас, 1979 онд төрсөн даатгуулагчийн хувьд 50 нас 3 сар байна. Цаашид 1980 онд төрсөн даатгуулагчийн хувьд 50 нас 6 сар, 1981 онд төрсөн даатгуулагчийн хувьд 50 нас 9 сар байх бөгөөд тэтгэвэр тогтоолгох насыг даатгуулагчийн төрсөн онд харгалзуулан 3 сараар нэмэгдүүлж, 1998 он ба түүнээс хойш төрсөн даатгуулагчийн хувьд өндөр насны тэтгэврийн нас 55 байна.

5.8.Энэ хуулийн 5.1.5-д заасан өндөр насны тэтгэврийн нас нь 1973 он ба түүнээс өмнө төрсөн эрэгтэй даатгуулагчийн хувьд 55 нас, 1978 он ба түүнээс өмнө төрсөн эмэгтэй даатгуулагчийн хувьд 50 нас, 1974 онд төрсөн эрэгтэй даатгуулагчийн хувьд 55 нас 3 сар, 1979 онд төрсөн эмэгтэй даатгуулагчийн хувьд 50 нас 3 сар байна. Цаашид 1975 онд төрсөн эрэгтэй даатгуулагчийн хувьд 55 нас 6 сар, 1980 онд төрсөн эмэгтэй даатгуулагчийн хувьд 50 нас 6 сар байх бөгөөд тэтгэвэр тогтоолгох насыг даатгуулагчийн төрсөн онд харгалзуулан 3 сараар нэмэгдүүлж, 1993 он ба түүнээс хойш төрсөн эрэгтэй даатгуулагчийн хувьд өндөр насны тэтгэврийн нас 60, 1998 он ба түүнээс хойш төрсөн эмэгтэй даатгуулагчийн хувьд өндөр насны тэтгэврийн нас 55 байна.
	Бусад салбарын хуулиар даатгуулагчийн тэтгэврийн насыг 5 жилийн наана тогтоож байгаа нь даатгуулагчийн эрх тэгш байдал алдагдаж, тэтгэврийн сангийн зарлагад сөргөөр нөлөөлж байгаа тул энэхүү  зохицуулалтыг тусгасан.
Өндөр насны тэтгэврийн ердийн насыг 2018 оноос хойш жил бүр 3 сараар нэмэгдүүлж, 65 насанд хүргэх зохицуулалтыг хэрэгжүүлж байгаа боловч хөдөлмөрийн хэвийн бус, хөнгөлөлттэй нөхцөлөөр тогтоох тэтгэврийн насыг нэмэгдүүлээгүй хэвээр мөрдөж байгаа нь даатгуулагчийн эрт тэтгэвэр тогтоолгох хандлагыг үүсгэж байна. Түүнчлэн, нийт өндөр насны тэтгэвэр авагчдын 37 хувь буюу 202.1 мянган тэтгэвэр авагч нь хөнгөлөлттэй буюу эрт тэтгэвэр тогтоолгон авч байна. Тиймээс олон хүүхэдтэй эх, хүнд нөхцөлөөр эрт тэтгэвэр тогтоолгож буй тэтгэврийн насыг аажмаар нэмэгдүүлэх энэхүү зохицуулалтыг хуулийн төсөлд тусгасан.

	3/7 дугаар зүйлийн 7.7, 7.8 дахь хэсэг:

	7.7.Энэ хуулийн 5.1.1, 5.1.2-т заасан шимтгэл төлсөн хугацааны нөхцөлийг тус тус хангасан даатгуулагч өндөр насны тэтгэврийн ердийн наснаас хойш тэтгэвэр тогтоолгох бол энэ хуулийн 8.8-д заасны дагуу бодсон тэтгэврийн хэмжээг дараах томьёог хэрэглэн нэг удаа нэмэгдүүлэн тогтооно:

- өндөр насны тэтгэврийн ердийн наснаас хойш тогтоолгосон тэтгэврийн хэмжээг нэмэгдүүлэн бодох коэффициент

ттн -тэтгэвэр тогтоолгосон нас;

ен  -өндөр насны тэтгэврийн ердийн нас.[image: image5.png]



7.8.Даатгуулагч энэ хуулийн 5.1.2-т заасан нөхцөлөөр өндөр насны тэтгэвэр тогтоолгох бол энэ хуулийн 8.8-д заасны дагуу бодсон тэтгэврийн хэмжээг дараах томьёог хэрэглэн нэг удаа бууруулан тогтооно.

- өндөр насны тэтгэврийн ердийн наснаас өмнө тогтоолгосон тэтгэврийн хэмжээг бууруулан бодох коэффициент 

ен  -өндөр насны тэтгэврийн ердийн нас;
           ттн -тэтгэвэр тогтоолгосон нас.
	Дэлхийн банкнаас хийсэн судалгаагаар Монгол Улсад нийгмийн даатгалын сангаас тэтгэвэр авагчдын тоо цаашид тогтмол өсөх хандлагатай байна. Тухайлбал, 2024 онд 531.8 мянга байсан бол 2030 онд 605.0 мянга, 2040 онд 728.0 мянга, 2050 онд 1,100.0 мянгад хүрэх төлөвтэй байна. Мөн 10 даатгуулагчид ногдох тэтгэвэр авагчийн тооны харьцаа 2024 онд 5 хүн байсан бол 2030 онд 7 хүн болж нэмэгдэх тооцоолол байгаа нь хүн амын насжилт эрчимжиж, тэтгэврийн тогтолцоонд ирэх санхүүгийн дарамт нэмэгдэх эрсдэлийг илэрхийлж байна. Иймд олон жил тэтгэврийн даатгалын шимтгэл төлж, өндөр насны тэтгэврийн ердийн наснаас хойш тэтгэвэр тогтоолгож буй тэтгэвэр авагчийг урамшуулах энэхүү зохицуулалтыг хуулийн төсөлд тусгасан.

	4/9 дүгээр зүйлийн 9.1.3 дахь заалт:

	9.1.3.Нөхөр, эхнэр хоёулаа баталгаат тэтгэвэр авагч байх.
	Хуульд заасан нөхцөл хангасан баталгаат тэтгэвэр авагчийн нөхөр, эсхүл эхнэр нас барсан тохиолдолд эхнэр, эсхүл нөхрийн авч байгаа баталгаат тэтгэврийн хэмжээг 50 хувиар нэмэгдүүлэн олгох зохицуулалтыг хуулийн төсөлд тусгасан.

	5/20 дугаар зүйлийн 20.5, 20.6 дахь хэсэг: 

	20.5.Энэ хуулийн 20.1-д заасан тэтгэврийн даатгалын шимтгэл төлсөн сүүлийн 20 жилийн доторх дараалсан жил нь 2027 онд 5 жил, 2028 онд 6 жил, 2029 онд 7 жил, 2030 онд 8 жил, 2031 онд 9 жил байх бөгөөд 2032 он ба түүнээс хойш 10 жил байна. Тэтгэвэр тогтоолгох сарын дундаж цалин хөлс, түүнтэй адилтгах орлогыг тодорхойлохдоо 2027 онд даатгуулагчийн цалин хөлс, түүнтэй адилтгах орлогын 5 жилийн нийлбэрийг 60-д, 2028 онд 6 жилийн нийлбэрийг хэрэв 70 ба түүнээс доош сар төлсөн бол 70-д, 71 ба түүнээс дээш сар төлсөн бол шимтгэл төлсөн сарын тоонд, 2029 онд 7 жилийн нийлбэрийг хэрэв 80 ба түүнээс доош сар төлсөн бол 80-д, 81 ба түүнээс дээш сар төлсөн бол шимтгэл төлсөн сарын тоонд, 2030 онд 8 жилийн нийлбэрийг хэрэв 90 ба түүнээс доош сар төлсөн бол 90-д, 91 ба түүнээс дээш сар төлсөн бол шимтгэл төлсөн сарын тоонд, 2031 онд 9 жилийн нийлбэрийг хэрэв 100 ба түүнээс доош сар төлсөн бол 100-д, 101 ба түүнээс дээш сар төлсөн бол шимтгэл төлсөн сарын тоонд, 2032 он ба түүнээс хойш 10 жилийн нийлбэрийг хэрэв 110 ба түүнээс доош сар төлсөн бол 110-д, 111 ба түүнээс дээш сар төлсөн бол шимтгэл төлсөн сарын тоонд тус тус хуваана.

20.6.Энэ хуулийн 20.2-т заасан шимтгэл төлсөн жил нь 2027 онд 5 жилээс доош, 2028 онд 6 жилээс доош, 2029 онд 7 жилээс доош, 2030 онд 8 жилээс доош, 2031 онд 9 жилээс доош байх бөгөөд 2032 он ба түүнээс хойш 10 жилээс доош байна. Тэтгэвэр тогтоолгох сарын дундаж цалин хөлс, түүнтэй адилтгах орлогыг тодорхойлохдоо 2027 онд даатгуулагчийн цалин хөлс, түүнтэй адилтгах орлогын 5 жилийн нийлбэрийг шимтгэл төлсөн сарын тоонд, 2028 онд 6 жилийн нийлбэрийг хэрэв 60 ба түүнээс доош сар төлсөн бол 60-д, 61 ба түүнээс дээш сар төлсөн бол шимтгэл төлсөн сарын тоонд, 2029 онд 7 жилийн нийлбэрийг хэрэв 70 ба түүнээс доош сар төлсөн бол 70-д, 71 ба түүнээс дээш сар төлсөн бол шимтгэл төлсөн сарын тоонд, 2030 онд 8 жилийн нийлбэрийг хэрэв 80 ба түүнээс доош сар төлсөн бол 80-д, 81 ба түүнээс дээш сар төлсөн бол шимтгэл төлсөн сарын тоонд, 2031 онд 9 жилийн нийлбэрийг хэрэв 90 ба түүнээс доош сар төлсөн бол 90-д, 91 ба түүнээс дээш сар төлсөн бол шимтгэл төлсөн сарын тоонд, 2032 он ба түүнээс хойш 10 жилийн нийлбэрийг хэрэв 100 ба түүнээс доош сар төлсөн бол 100-д, 101 ба түүнээс дээш сар төлсөн бол шимтгэл төлсөн сарын тоонд тус тус хуваана.
	Өнөөдрийн мөрдөж буй хуулийн хүрээнд тэтгэврийг тэтгэврийн даатгалын шимтгэл төлж, ажилласан дараалсан 5 жилийн цалин хөлс, түүнтэй адилтгах орлогын дунджаас тогтоож байгаа нь ялангуяа нийгмийн даатгалд сайн дураар хамрагдаж байгаа даатгуулагчдыг хөдөлмөр эрхлэх эхэн үедээ орлогоо багаар мэдүүлж, шимтгэл төлөөд тэтгэвэр тогтоолгох дөхсөн сүүлийн жилүүдэд орлогоо зориуд өндрөөр мэдүүлэн шимтгэл төлөх сэдлийг төрүүлж байгаа тул үе шаттай өөрчлөх шаардлага байна.

Иймд тэтгэврийг тэтгэврийн даатгалын шимтгэл төлж, ажилласан дараалсан 5 жилийн цалин хөлс, түүнтэй адилтгах орлогын дунджаас тогтоож байгааг үе шаттай нэмэгдүүлж 10 жилд хүргэх зохицуулалтыг хуулийн төсөлд тусгасан.



	2 дугаар зүйл.Нийгмийн даатгалын сангаас олгох тэтгэврийн тухай хуулийн 5 дугаар зүйлийн 5.1.1 дэх заалтын “төлсөн” гэсний дараа “өндөр насны тэтгэврийн ердийн насанд буюу” гэж, 9 дүгээр зүйлийн 9.3 дахь хэсгийн “заасан” гэсний дараа “баталгаат” гэж, 20 дугаар зүйлийн 20.1 дэх хэсгийн “даатгуулагчийн” гэсний дараа “тэтгэвэр тогтоолгохын өмнөх” гэж тус тус нэмсүгэй.
	Өндөр насны тэтгэврийн ердийн нас, тэтгэвэр тогтоолгох цалинг тодорхой болгох зохицуулалтыг тусгасан.

	3 дугаар зүйл.Нийгмийн даатгалын сангаас олгох тэтгэврийн тухай хуулийн дараах зүйл, хэсгийг доор дурдсанаар өөрчлөн найруулсугай:

	1/3 дугаар зүйл: 

	3 дугаар зүйл.Олон давхаргат тэтгэврийн тогтолцоо
3.1.Олон давхаргат тэтгэврийн тогтолцоо нь дараах гурван давхаргаас бүрдэнэ:

3.1.1.баталгаат тэтгэвэр;

3.1.2.тэтгэврийн даатгалын сангаас олгох тэтгэвэр;

3.1.3.хувийн нэмэлт тэтгэвэр.

3.2.Энэ зүйлийн 3.1.1-д заасан баталгаат тэтгэврийн зардлыг улсын төсвөөс, 3.1.2-т заасан тэтгэврийн зардлыг тэтгэврийн даатгалын сан болон улсын төсвөөс тус тус санхүүжүүлнэ.

3.3.Энэ зүйлийн 3.1.3-т заасан хувийн нэмэлт тэтгэврийн харилцааг Хувийн нэмэлт тэтгэврийн тухай хуулиар зохицуулна.

3.4.Энэ хуульд заасан өндөр насны тэтгэврийн ердийн насанд хүрсэн хөдөлмөрийн чадвар алдсаны тэтгэвэр, тэжээгчээ алдсаны тэтгэвэр авагчид, түүнчлэн мөн насанд хүрсэн 10-аас доошгүй жил тэтгэврийн даатгалын шимтгэл төлсөн өндөр насны тэтгэвэр авагчид баталгаат тэтгэвэр олгоно.

3.5.Баталгаат тэтгэврийн хэмжээг бодоход дараах томьёог хэрэглэнэ:

   -Баталгаат тэтгэвэр;

 -Баталгаат тэтгэврийн суурь дүн;

 -Баталгаат тэтгэврийн нэмэгдлийн хэмжээг тооцоход баримтлах тогтмол дүн;

 -Шимтгэл төлсөн нийт хугацаа, сараар;

 -Шимтгэл төлсөн жил тутамд тооцох дүн;

[image: image21.png]


    -Авч байгаа тэтгэврийн хэмжээ. 
3.6.Баталгаат тэтгэврийн суурь дүн, баталгаат тэтгэврийн хэмжээг тооцоход баримтлах тогтмол дүн, шимтгэл төлсөн жил тутамд тооцох дүн, баталгаат тэтгэврийн дээд хэмжээг Засгийн газар тогтооно.” 
	Тэтгэврийн даатгалын тогтолцоог олон давхаргат тогтолцоонд шилжүүлэх хүрээнд хуулийн төсөлд баталгаат тэтгэвэр, тэтгэврийн даатгалын сангаас олгох тэтгэвэр, хувийн нэмэлт тэтгэвэр бүхий 3 давхаргат тогтолцоотой байх зохицуулалтыг тусгасан. Энэ хүрээнд баталгаат тэтгэврийг өндөр насны тэтгэврийн ердийн насанд хүрсэн тэтгэвэр авагчид олгох, шимтгэл төлсөн хугацаанаас хамааруулан баталгаат тэтгэврийг нэмэгдүүлэх, баталгаат тэтгэврийн зардлыг улсын төсвөөс санхүүжүүлэх, тэтгэвэр бодохтой холбоотой заалтыг нарийвчлан тусгасан.

	2/4 дүгээр зүйл:

	4 дүгээр зүйл.Тэтгэврийн даатгалын сангаас олгох тэтгэврийн төрөл
4.1.Энэ хуулийн 3.1.2-т заасан тэтгэвэр дараах төрөлтэй байна:

           4.1.1.өндөр насны;

4.1.2.хөдөлмөрийн чадвар алдсаны;

           4.1.3.тэжээгчээ алдсаны.
	Энэ зүйлийн дугаар өөрчлөгдсөн.

	3/6 дугаар зүйлийн 6.2 дахь хэсэг: 

	“6.2.Нийгмийн даатгалын ерөнхий хуулийн 4.1.20-д заасан тэтгэврийн мөнгөн хуримтлал үүсгэсэн даатгуулагчийн тэтгэврийг бодоход энэ хуулийн 6.1.2-т заасан аргыг хэрэглэнэ.”
	Тэтгэврийн даатгалын хуримтлалын тогтолцоонд шилжих зорилтыг хэрэгжүүлэх, нийгмийн даатгалын шинэчлэлийг даатгуулагч, тэтгэвэр авагчид илүү ээлтэй байдлаар үргэлжлүүлэх, олон эх үүсвэрээс тэтгэвэр авах нөхцөлийг бүрдүүлэх, нийгмийн даатгалын хамрагдалтыг нэмэгдүүлэх, урамшуулах хүрээнд даатгуулагч сайн дурын үндсэн дээр тэтгэврийн даатгалын шимтгэлийн нэг хувийг хуримтлалын тэтгэвэрт оруулах бол улсын төсвөөс  тодорхой урамшуулал олгоно. Ингэснээр даатгуулагч тэтгэврийн даатгалын сангаас олгох тэтгэвэр авах бөгөөд үүний тодорхой хэсэг нь хуримтлалын тэтгэвэр байна.

	4/8 дугаар зүйл: 

	8 дугаар зүйл.Хуримтлалын тэтгэврийг бодох
8.1.Хуримтлалын тэтгэврийг энэ хуульд заасан нөхцөлөөр өндөр насны тэтгэвэр, хөдөлмөрийн чадвар алдсаны тэтгэвэр тогтоолгосон Нийгмийн даатгалын ерөнхий хуулийн 29.1-д заасан тэтгэвэр авагч өөрөө хүсвэл доор дурдсаны дагуу олгоно:

           8.1.1.нэг удаагийн тэтгэвэр;

 
8.1.2.хугацаат тэтгэвэр.

8.2.Тэтгэврийн мөнгөн хуримтлалын хэмжээ нь тэтгэвэр тогтоолгох үед мөрдөж байгаа сарын хөдөлмөрийн хөлсний доод хэмжээг 7 дахин нэмэгдүүлснээс бага бол энэ хуулийн 8.1.1-д заасан тэтгэврийг нэг удаа олгоно.

8.3.Тэтгэврийн мөнгөн хуримтлалын хэмжээ нь тэтгэвэр тогтоолгох үед мөрдөж байгаа сарын хөдөлмөрийн хөлсний доод хэмжээг 7 дахин нэмэгдүүлснээс их бол 36-аас 120 хүртэл сарын хугацаанд энэ хуулийн 8.1.2-т заасан хугацаат тэтгэврийг сар бүр олгоно.

8.4.Энэ хуулийн 8.3-т заасан тэтгэврийг бодоход дараах томьёог хэрэглэнэ:

    - сарын хуримтлалын тэтгэврийн хэмжээ;

- тэтгэврийн мөнгөн хуримтлалын эцсийн үлдэгдэл; 


k     - тэтгэвэр авах хугацаа, сараар.
8.5.Энэ хуулийн 8.4-т заасны дагуу бодогдсон хуримтлалын тэтгэврийн хэмжээг тэтгэврийн мөнгөн хуримтлалын хөрөнгө оруулалтын өгөөжийн хувиар нэмэгдүүлэн жил бүр дахин тогтоож дараа жилийн 7 дугаар сарын 01-ний өдрөөс эхлэн нэмэгдүүлсэн хуримтлалын тэтгэврийг олгоно. 

8.6.Хуримтлалын тэтгэвэр авагч нас барвал түүний тэтгэврийн мөнгөн хуримтлалын зарцуулагдаагүй үлдэгдлийг хууль ёсны өв залгамжлагчид нь өвлүүлнэ.

8.7.Хуримтлалын тэтгэврийг тогтоож, олгохтой холбогдсон харилцааг зохицуулсан журмыг Засгийн газар батална.

8.8.Энэ хуулийн 7.1, 13.1, 13.2 дахь хэсэгт заасны дагуу бодсон тэтгэврийн хэмжээг дараах тохируулах коэффициентоор үржүүлж сарын тэтгэврийн хэмжээг тодорхойлно: 

-тэтгэврийн тохируулах коэффициент

- тэтгэврийн мөнгөн хуримтлал бүрдүүлсэн сарын тоо;

-нийт шимтгэл төлсөн сарын тоо.”
	Сайн дурын үндсэн дээр хуримтлал үүсгэсэн даатгуулагчийн хуримтлалын тэтгэвэр тогтоож, олгох, өвлүүлэх зохицуулалтыг хуулийн төсөлд нарийвчлан тусгасан. Тухайлбал, даатгуулагчийн тэтгэврийн хуримтлал сарын хөдөлмөрийн хөлсний доод хэмжээг 7 дахин нэмэгдүүлснээс бага бол нэг удаагийн тэтгэврийн авах эрхтэй бол тэтгэврийн мөнгөн хуримтлалын дүн өндөр бол хугацаат тэтгэврийг 36-120 сарын хугацаанд сар бүр авах эрхтэй юм. 



	4 дүгээр зүйл.Нийгмийн даатгалын сангаас олгох тэтгэврийн тухай хуулийн 5 дугаар зүйлийн 5.1.3 дахь заалтын “50” гэснийг “55” гэж, мөн зүйлийн 5.1.5 дахь заалтын “55” гэснийг “60” гэж, мөн заалтын “50” гэснийг “55” гэж, мөн зүйлийн 5.2 дахь хэсэг, 16 дугаар зүйлийн 16.1.4 дэх заалт, 18 дугаар зүйлийн 18.1 дэх хэсгийн “энэ хуулийн 5.1.1-д заасан” гэснийг “өндөр насны тэтгэврийн ердийн” гэж, мөн зүйлийн “Тайлбар” хэсгийн “Тайлбар: Энэ хуулийн 5.1.1-д заасан өндөр насны тэтгэврийн” гэснийг “5.5.Даатгуулагчийн өндөр насны тэтгэврийн ердийн” гэж, мөн “Тайлбар” хэсгийн “-Энэ” гэснийг “5.6.Энэ” гэж, мөн хуулийн 6 дугаар зүйлийн 6.1.2 дахь заалтын “нэрийн дансны.” гэснийг “хуримтлалд үндэслэсэн.” гэж, 9 дүгээр зүйлийн гарчгийн “Өндөр насны” гэснийг “Баталгаат” гэж, мөн зүйлийн 9.1 дэх хэсгийн “Энэ хуулийн дагуу өндөр насны тэтгэвэр авч байсан тэтгэвэр авагч нас барсан тохиолдолд доор дурдсан нөхцөлийг хангасан түүний нөхөр, эсхүл эхнэрийн өндөр насны тэтгэврийг нэмэгдүүлнэ:” гэснийг “Доор дурдсан нөхцөл хангасан баталгаат тэтгэвэр авагчийн нөхөр, эсхүл эхнэр нас барсан тохиолдолд эхнэр, эсхүл нөхрийн авч байгаа баталгаат тэтгэврийн хэмжээг 50 хувиар нэмэгдүүлэн олгоно:” гэж, мөн зүйлийн 9.1.2 дахь заалтын “20” гэснийг “15” гэж, мөн зүйлийн 9.3 дахь хэсгийн “9.2-т заасан” гэснийг “9.1-д заасан баталгаат” гэж, 20 дугаар зүйлийн 20.1 дэх хэсгийн “5” гэснийг “10” гэж, мөн хэсгийн “60” гэснийг “120” гэж, мөн зүйлийн 20.2 дахь хэсгийн “5” гэснийг “10” гэж, мөн зүйлийн 20.5 дахь хэсгийн дугаарыг “20.7.” гэж, мөн зүйлийн 20.6 дахь хэсгийн дугаарыг “20.8.” гэж, мөн зүйлийн 20.7 дахь хэсгийн дугаарыг “20.9.” гэж, 27 дугаар зүйлийн 27.1 дэх хэсгийн “Тэтгэвэр авагчийн” гэснийг “Нийгмийн даатгалын сангаас олгож байгаа” гэж тус тус өөрчилсүгэй.


	Өндөр насны тэтгэврийн ердийн насыг 2018 оноос хойш жил бүр 3 сараар нэмэгдүүлж, 65 насанд хүргэх зохицуулалтыг хэрэгжүүлж байгаа боловч хөдөлмөрийн хэвийн бус, хөнгөлөлттэй нөхцөлийн тэтгэврийн насыг нэмэгдүүлээгүй хэвээр мөрдөж байгаа нь даатгуулагчийн эрт тэтгэвэр тогтоолгох хандлагыг үүсгэж байна. Түүнчлэн, нийт өндөр насны тэтгэвэр авагчдын 37 хувь буюу 202.1 мянган тэтгэвэр авагч нь хөнгөлөлттэй буюу эрт тэтгэвэр тогтоолгон авч байна. Тиймээс олон эрт тэтгэвэр тогтоолгож буй тэтгэврийн насыг аажмаар нэмэгдүүлэх зохицуулалт шаардлагатай байгаа тул насыг үе шаттай 3 сараар аажмаар нэмэгдүүлнэ.



	5 дугаар зүйл.Нийгмийн даатгалын сангаас олгох тэтгэврийн тухай хуулийн 5 дугаар зүйлийн 5.1.7 дахь заалтын “, мөн төмөр замын цэрэгжүүлсэн хамгаалалтын албанд 25-аас доошгүй жил ажиллаж тэтгэврийн даатгалын шимтгэл төлсөн” гэснийг хассугай.


	Төмөр замын цэрэгжүүлсэн хамгаалалтын албанд 25-аас доошгүй жил ажиллаж тэтгэврийн даатгалын шимтгэл төлсөн даатгуулагчийн тэтгэврийг хүнд нөхцөлд хамааруулах зохицуулалтыг тусгасан.

	6 дугаар зүйл.Нийгмийн даатгалын сангаас олгох тэтгэврийн тухай хуулийн 6 дугаар зүйлийн 6.3 дахь хэсгийг, 9 дүгээр зүйлийн 9.2, 9.4 дэх хэсгийг тус тус хүчингүй болсонд тооцсугай.


	Тэтгэврийн даатгалын нэрийн дансны аргаар хуримтлуулсан нэрийн дансны шимтгэл төлөлт бага байгаагаас тус аргаар өндөр насны тэтгэвэр тогтоолгох даатгуулагчийн тэтгэврийн хэмжээ цалинд үндэслэсэн аргаар тэтгэвэр тогтоолгож буй тэтгэвэр авагчийн тэтгэврийн хэмжээнээс 1,5-3 дахин бага тогтоогдохоор байна. Иймд тэтгэврийн даатгалын шимтгэлийн хийсвэр нэрийн дансны тогтолцоог өөрчлөх зохицуулалтыг хуулийн төсөлд тусгасан.

	7 дугаар зүйл.Энэ хуулийн 1 дүгээр зүйлийн 3 дахь заалтаар нэмсэн Нийгмийн даатгалын сангаас олгох тэтгэврийн тухай хуулийн 7 дугаар зүйлийн 7.7, 7.8 дахь хэсгийг 2029 оны 01 дүгээр сарын 01-ний өдрөөс эхлэн дагаж мөрдөнө.
	Даатгуулагчийг өндөр насны ердийн наснаас хойш тэтгэвэрт гарахыг урамшуулах, нийгмийн даатгалын хамрагдалтыг нэмэгдүүлэх зорилгоор даатгуулагч өндөр насны тэтгэврийн ердийн наснаас хойш тэтгэвэр тогтоолгох бол тэтгэврийн хэмжээг ердийн наснаас хойш тогтоолгосон хугацаанаас хамааруулан коэффициентоор нэмэгдүүлэх, харин ердийн наснаас өмнө тэтгэвэр тогтоолгох бол хуулиар томьёолсон коэффициентоор бууруулах хуулийн заалт оруулсан. Энэ заалтыг 2029 оноос эхлэн мөрдөнө.

	8 дугаар зүйл.Энэ хуулийг 2027 оны 01 дүгээр сарын 01-ний өдрөөс эхлэн дагаж мөрдөнө.
	


Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийг дагаж мөрдөх тухай журмын хуулиар Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн 3 дугаар зүйлийн 3.4, 3.5 дахь хэсгийг хэрэгжүүлэхтэй холбоотой шилжилтийн зохицуулалтыг тусгасан.
--оОо--
